
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР САРЫН ЕСӨН

	М. Цэдэндоржийн орчуулга

	 

	... Алгуурхан урагшлах хүн сүрэг нь шуурга дэгдмэгц сэргэдэг далайн харанхуй давлагааг санагдуулж, хүмүүсийн зэвхий царай нь хуйлран хөөсөрсөн булингарт долгион адил ажээ. 

	Нүд нь сэргэн гэрэлтэвч хүмүүс өөрийгөө гайхаж, шийдвэртээ итгэж ядсан янзтай бие биеэ харна. Жижигхэн бор шувуу язганах адил, олны яриа шуугиан дэгдэнэ.

	Тэд өөр өөрийнхийгөө зөвтгөх мэт хянуур, зөөлөн ярилцана. 

	— Хойшид тэвчих арга алга аа. Тэгээд л ирлээ... 

	— Шалтгаангүй бол ардууд хөдлөхгүй ээ... 

	— Үүнийг «тэр хүн» ойлгохгүй гэж үү дээ?.. 

	Голдуу «түүний» тухай ярьж, «тэр хүн чинь» сайхан сэтгэлтэй хүн. Юм бүхнийг ойлгоно... гэж бие биедээ итгүүлж байв. Гэвч түүний төрх байдлыг тодорхойлсон үгэнд өнгө алга. «Түүний» тухай эртнээс магадгүй, хэзээ ч нарийн бодож байсангүй, түүнийг амьд бодит хүн гэж сэтгэж байсангүй, түүний «хэн» болохыг нь ч мэдсэнгүй, тэр ч байтугай ер нь «тэр хүн» яах гэж байгаа юм бэ, юу хийж чадах юм бэ гэдгийг ч муу ойлгож байсан нь илэрхий ажээ. Гэвч өнөөдөр «тэр хүн» хэрэгтэй болж, үнэн хэрэг дээрээ ямар янзтай байгааг нь мэдэхгүй ч гэсэн «түүнийг» ойлгохыг бүгдээр хичээж нэг л аварга том юм шиг сэтгэлдээ аргагүй л төсөөлж байлаа. 

	Олон түмэн, өөрсдийнхөө түшиг тулгуурт үлэмж ихийг шаардаж, үлэмж их найдвартай явлаа. Тэр үед олны дундаас хүний хахирган дуу цуурайтан: 

	— Нөхөд өө! Өөрсдийгөө бүү мэхэл гэнэ. Гэвч биеэ хуурах явдал чухал байсан учир сүрдүүлэнгүй уцаарлангуй хашхиралдаанд нөгөө дуу таглагдав. 

	— Ил нь дээр гэж бид хүсэж... 

	— Чи минь дуугаа тат!.. 

	— Тэгэхдээ, эцэг Гапон... 

	— Тэр мэднэ ээ!.. 

	Гудамжны хажуу руу хүн сүрэг эргэлзэнгүй хөврөлдөн, хэсэг хэсгээр тасарч, шуугилдан маргалдан, шүүн хэлэлцэж, байшингийн хана туурганд тулж очихдоо эргэж, харанхуй гудамжны дунд шингэн урсгал адил дахин дүүрэх нь уймран тулгардсан сэтгэлийг бүүр түүр илчилнэ. Зорьсон замыг амжилт олох итгэлээр гэрэлтүүлэх, тэрхүү итгэлээр бүхийлэн юмсыг хольж нийлүүлэн нэгэн бат бэх, том цогцос болгох ямар нэгэн юмыг тэсэж ядан хүлээж байгаа нь илэрхий. Итгэмжгүй байдлаа далдлах гэвч болж өгөхгүй, цаагуураа нэг л түгшүүртэй оргиод, чимээнд онцгой хурц сэрэмжтэй байлаа. Сэрэмжтэйеэ чагнан, ямар нэгэн юмыг эрэлхийлэн урагшаа, мэрийн харж явцгаана. 

	Дан ганц сэтгэлийнхээ хүчин зүйлд итгээд, гадаад орчин, бусад хүчин чадалд үл итгэж явсан хүмүүсийн дуу нь учрах гэсэн хүчинтэйгээ илэрхий маргаж, булаалдах эрхэндээ бат итгэж буй олны дунд хэт аймшиг сандрал төрүүлнэ. 

	Гэвч нэг гудамжнаас нөгөө гудамж руу бөөгнөрөн цувах хүмүүсийн тоо түргэн нэмэгдэж, тэрхүү гадаад өсөлт нь дотоод сэтгэлгийн өсөлтийг цаг ямагт даллаж, боол ардууд засаг төрөөсөө халамж эрэлхийлэх эрхтэй гэдэг ойлголтыг сэргээнэ. 

	— Ямар ч гэсэн бид бас хүн... 

	— «Тэр хүн» лав ойлгоно. Бид... 

	— Ойлгох ёстой!.. Үймээн гаргаагүй.. 

	— Эцэг Гапон дахиад л... 

	— Нөхөд өө! Эрх чөлөөг гуйдаггүй... 

	— Ээ, бурхан!.. 

	— За, та, хүлээж бай!

	— Шулмыг хол хөө!.. 

	— Яахыг эцэг Гапон сайн мэдэж... 

	— Хүмүүст итгэл чухал болсон цагт, итгэл төрнө... Мөрөн дээрээ улбар нөхөөстэй, хар хувцастай өндөр хүн, хайрцаг дээр гарч, халзан толгойноос малгайгаа авч бардам аажуухан, чанга ярихад нүд нь очтон гялалзаж, хоолойгоо чичрүүлнэ. «Түүний» тухай, хааны тухай ярив. 

	Гэвч үгний өнгө нь ямар нэгэн талаар хуурамч зохиомол санагдаж, бусдад амархнаар тархан, үнэхээр гайхамшгийг бүтээх сэрэл сонстохгүй байв. Улиран арчигдаж мөхөж, аль хэдийнээ мартагдсан зүсийг сэтгэлд тодруулан сэргээхийг оролдож, нөгөө хүн өөрийгөө хүчилж байгаа мэт. Тэр дүр хэзээ ямагт, амьдралынхаа туршид хүнээс тасархай байсан боловч одоо тэр чухал хэрэгтэй болж, хүмүүс түүнд итгэл найдвараа даатгахыг хүсжээ. 

	Тэр үхдэлийг олон түмэн улам бүр амьдруулав. Өөрсдийн нь хүслийг илчлэгч нөгөө хүний яриаг анхааралтай сонсож, ухварлаж байв. 

	Үлэмжхэн өсгөж бодсон хүчин нь «түүний» байдалтай нийцэхгүй боловч хүч байна, байх ч ёстой гэдгийг бүгд мэдэж байв. Хуанлийн хуудасны жижиг зургаар нийтэд түгсэн түүний тухай илтгэгч, үлгэрт гардаг хүний дүртэй холбож амьд төрхтэй болгон ярина. Илтгэгч, ойлгомжтой чанга ярих нь ард түмнийг эзний ёсоор шударга, сайн анхааран харж үздэг засаг төр баригчийг тодорхой дүрслэн үзүүлнэ. 

	Итгэл төрж, тэр нь хүмүүсийг таалан сэргээж, эргэлзлийн шивнэлийг зогсооно. Эртнээс мөрөөдсөн сэтгэлээ сэргээхийг хүмүүс яаран, хавирга сүврэгээрээ шахцалдан, өөр хоорондоо авцалдан нэгэн том бөөрөнхий нягтарсан сэтгэл бүхий бие цогцос болж, амжилт олох итгэл найдварынхаа илчинд зүрх, сэтгэл тавиран дулаацна. 

	— Улаан туг бидэнд хэрэггүй! гэж халзан хүн хашхирав. Тэр, малгайгаа савчин, олны тэргүүнд явж, түүний нүцгэн гавал нь бүдэгхэн гялалзан, хүмүүсийн анхаарлыг татаж олны нүднээ дайвалзан харагдана. 

	— Бид эцэгтээ очиж явна!.. 

	— Гомдоохгүй биз!.. 

	— Нөхөд өө! Улаан өнгө чинь, бидний цусны өнгө! гэж олны дээгүүр ганцаардмал чанга дуу шаргуу цуурайтна. 

	— Ард түмний өөрсдийн нь хүчин чадлаас өөр ард түмнийг чөлөөлөх хүч байхгүй!

	— Хэрэггүй ээ!.. 

	— Гай чирэгч, чөтгөр өө!.. 

	— Эцэг Гапон загалмайтай байхад харин тэр тугтай!

	— Туг барьсныг нь хөөгөөрэй!.. 

	Тэгээд гуйвалтгүй болж хурдан урагшилж биеэ хуурах сэтгэлийн согтуурлаар тэжээгдэн, алхам тутамдаа улам бүр өөр хоорондоо гүн гүнзгий нягтарна. Дөнгөж саяхан зохион бодсон «Тэр хүн нь» хүүхэд ахуй цагт сонссон үлгэрийн ачтай баатрын хуучин сүүдрийг сэргээж, хүмүүсийн сэтгэхүйд зогсолтгүй өсөж байгаа итгэлийн хүслийг амьд хүчин чадлаар дүүргэнэ. 

	— Нялхаараа байна, тэгээд бас даргалах... 

	Дулимаг итгэсэн нь олны бүр гүн дотор ороод уурсан хашхирах нь: 

	— Бидэнд «Тэр хүн» хайртай!.. гэж нэг хүн хашхирав. Үнэхээр ч дөнгөж л зохион бодоод байгаа тэр хайр сэтгэлд олон түмэн бат итгэж байлаа. 

	Хүн сүрэг гудамжнаас голын хөвөө рүү цутган гарахад тэдний гүүр гатлах замыг хааж цэргүүд урт эгнээгээр тахиралдан жагссан байх авч хүмүүсийг тэрхүү зэвхий нарийн хашилт зогсоосонгүй. Өргөн голын хөх цэнхэр мөсөн дээр тодхон ялгарч харагдах цэргийн төрх байдал нь саад тотгор болох шинжгүй бөгөөд цэргүүд дэвхцэн, бээрсэн хөлөө дулаацуулж гараараа даллан, хоорондоо түлхэлцэнэ. Голын чанд талын бараан байшинг хүмүүс харна. Тэнд эднийг, тэр байшингийн эзэн «нөгөө» хаан хүлээж байгаа юм. Аугаа их, хүчит, ариун сэтгэлт тэр хүн, өөрийг нь хайрлан өөртэй нь гачигдал зовлонгоо ярихыг хүсэж буй энэ ард түмнийг ордондоо бүү оруул гэж цэргүүддээ тушааж чадахгүй нь лав байх аа. 

	Гэвч олон хүний царайд гайхах янз өөрийн эрхгүй илэрч түрүү талын хүмүүс алхаагаа удаашруулав. Цэргүүдийг харж гайхахгүй байна гэж бие биедээ харуулахыг хүн бүр хичээж, зарим нь эргэн харж, нэг хэсэг нь хажуу тийшээ гарна. Уйтгарт цамхгийн дээр тэнгэрт өндөр гялалзагч алтан бурхныг зарим нь тайван ширтэж, зарим нь хий инээмсэглэнэ. 

	— Цэргүүд даарна!.. гэж харамсангуй дуу гарав. 

	— Тийм л дээ!.. 

	— Зогсох хэрэгтэй!

	— Журам сахиулах цэрэг. 

	— Залуус аа, тайван бай!.. Номхон!

	— Цэргүүд ээ! Ура! гэж нэг хүн хашхирав. 

	Шар нөмрөгтэй офицер, сэлмээ сугалж олны өөдөөс мөн ямар нэг юм хашхирч, махир хавтгай болдоор агаарт хий эргүүлнэ. Цэргүүд мөр зэрэгцэн номхон зогсов. 

	— Эд юу юм бэ? гэж нэгэн бүдүүн авгай асуув. Түүнд хэн ч хариулсангүй. Тэр даруй бүх хүний хөл нь хүндрэх мэт болжээ.

	— Буцаад! гэж офицерын хашхирах нь цуурайтна. Хэдэн хүн эргэж харсан боловч тэдний ар талд олны нүсэр том цуваа таглаж гудамжнаас хүмүүсийн харанхуй голын хязгааргүй урсгал тэрхүү гүүрний өмнөх талбарыг төдхөн дүүргэн нэмэгдэнэ. Хэдэн хүн урагш гарч, цагаан алчуураар даллан офицертой уулзахаар явахдаа

	— Бид хаантайгаа уулзах гэж... хэмээн хашхирна.

	— Бүү сандар!

	— Эргээд! Бууд гэж би тушаана!.. гэсэн офицерын дууг сонссон олон түмэн, гайхсан урт цуурай татан хариулав. «Түүнтэй» уулзахгүй байх гэж олны дотроос зарим нь түрүүхэнд ярьж байсан бөгөөд одоо түүний ач хүчинд итгэн «Түүнтэй» уулзахаар тайван яваа ардуудыг буудах болсон нь харин сэтгэлчилсэн зүсийг бүхэлд нь арилгав аа. «Тэр хүн» бүхнээс илүү хүчтэй, хэнээс ч айхгүй байтлаа ард түмнээ өөрөөсөө юунд жад сумаар түлхэнэ вэ? Хар нүдтэй, өлөн туранхай өндөр хүн:

	— Буудна гэнэ ээ? Халахгүй ээ!.. гэж гэнэтхэн хашхираад олны зүг хандаж заналтайгаар, чанга үргэлжлүүлэн: 

	— За, ямар вэ дээ? Тэд оруулахгүй ээ гэж би хэлсэн...

	— Хэн? Цэргүүд үү?

	— Цэрэг биш, цаана нь... гэж тэр хүн гараа алс заана.

	— Тэр цаанах яагаа вэ? Би хэлсэн шүү!

	— Тэр ч бас бүү мэд!.. 

	— Яах гэж явааг асуугаад л оруулчихна!.. 

	Шуугиан ихдэж, ууртай хашхиран ёжлох сонсогдоно. Булай хаалтад тулахдаа үнэн сэтгэл сарнин намжлаа. Хүмүүсийн хөдөлгөөн уцаарлангуй болж, голын зүгээс жихүүн хүйт дааж, хурц жаднууд хөдөлгөөнгүй гялалзаж харагдана. 

	Ар талаасаа шахагдан хүмүүс урагш ахиж чанга хашхиралдана. Нөгөөх алчуур барьж явсан хүмүүс хажуу тийш эргэж олны дунд алга болов. Гэвч нүүрэн талын эрэгтэй, эмэгтэйчүүл, багачууд цагаан алчуураар даллаж байв. 

	— Юун буудах чинь вэ? Яалаа гэж? Тэд, мөсөн дээгүүр явцгаа гэж гүүрэн дээр гаргахгүй юм хэмээн буурал орсон сахалтай нэгэн ахимаг хүн үнэмшүүлэн ярина.

	Тэгтэл гэнэт ямар нэгэн юм агаарт жигд бусаар, хий цацагдан доргиж үл үзэгдэх үй түмэн ташуураар хүмүүсийг ороолгов. Тэрхэн мөчид бүх дуу шуугиан гэнэт намжив. Олон хүн, алгуур урагшилсаар байв. 

	— Хоосон... гэж өнгөгүй асуусан ч бус, хэлсэн ч бус сонстов. 

	Гэтэл энд тэнд ёолон орилж олны хөл дор хэдэн хүн унав. Нэгэн эмэгтэй чанга ёолон цээжээ базлан, өөдөөс нь эгцлэн жадны өмнөөс хурдан алхлав. Түүний хойноос хүмүүс хурдлан улам нэмэгдэж зарим нь гүйцэж, түрүүлэн гүйлдэнэ. 

	Гэтэл дахиад л буун дуун гарч, улам чанга бүр ч цувралдан нижигнэв. Ямар нэгэн үл үзэгдэх шүдээр хорсолтойхон мэрэх мэт хашааны банз доргихыг тэнд зогссон хүмүүс сонсжээ. Харин нэгэн сум алс шунгинан өнгөрөхдөө хашааны холтос бутаргаж хүмүүсийн нүүрт үсэргэв.

	Хүмүүс хоёр, гурваар газар сөхрөн, гэдсээ даран унаж, хандсан тийшээ зугтаж, хазганалдан, цасан дээр мөлхөн энд тэндгүй хурц улаан толбо тогтов. Тэд нүүж хутгалдан хараа татна... Олны хөдөлгөөн эргэж хуйларснаа, агшин зуур зогсон хөшилдөж, гэнэт үй түмэн хоолойн айхавтар муухай хахирган зэрлэг дуу цуурайтав. Үлэмж өвдсөн, айсан, эсэргүүцсэн тусламж эрэлхийлсэн, уйтгарлан гайхсан авианы тасралтгүй чичрүүлэн донсолгогч шуугианы харлаг үүлнээс тэр дуу үүсжээ.

	Үхэгсэд, шархдагсдыг авахаар хүмүүс бөхийн хэсэг хэсгээр урагш гүйлдэв. Шархтай хүмүүс мөн л хашхиралдаж, нударга зангидан заналхийлж, даруй хүн бүрийн царай хувьсаж, нүдэнд нь ямар нэг юм гялалзана. 

	Гэнэт хүмүүсийг хамж, нэгэн цогцос болгон бөөгнүүлсэн балар аймшиг нь хуурай навчсыг салхи овоолон харанхуй хуй үүсгэхээр хааш нь хамаагүй хийсгэх мэгдэл сандралтай адил байсангүй. Харин айхавтар аймшиг төрж, зүрхийг хүйтэн төмөр адил хөлдөөн, бие баглаж, цус болсон нүүр гар, хувцас, сандран, тэвдсэн олны дунд жигтэй тайван хэвтэж буй хүүр, цаснаа дуссан цусыг нүд бүлтийлгэн харахыг албадна. Харин, аймшигтай хөдөлгөөнгүй нүд, гунигтайяа зангидсан хөмсөг, чанга атгасан нударга, гэнэтийн хахирган үг хэл болон жигшин хор буцлах, хий харамсан занах, гайхалд автагдах явдал ч элбэг байв. Гэвч хүмүүсийн цээжнээ гайхлын хүйтэн үхэнгэ сэтгэл хамгаас илүү шингэсэн мэт байв. Энэхүү явдлаас хэдхэн мөчийн түрүүн тэд, зорьсон замаа саруулхан харж явахдаа үлгэрийн аварга сайхан дүрийг өмнөө тодруулж, тэр дүрээ хайрлахдаа хайрын аугаа их итгэлээр сэтгэлээ тэжээж агсан шүү дээ. Хий хоосон бүрэг бодлын оронд хоёр буудалт, цус, хүүр, ёолоон энэ бүхэн гарч ирж, зүрх эмтлэн цуцаав. 

	Санасандаа хүрч чадаагүйдээ болж мангуурсан мэт нэгэн байрандаа эргэцэн зарим нь үг дуугүй зовуурилан явж хүүр зайлуулж, шархдагсдыг асран зөөж, зарим нь хачин гайхмаар хөдөлгөөнгүй зогсож, тэдний ажиллахыг нойрмог мэтээр ширтэнэ. Ихэнх нь цэргүүдэд уурласан, гомдсон, эсэргүүцсэн үг хашхирч малгайгаа авч даллаж, яагаад ч юм бэ мэхийн ёсолж, хэн нэгний аймшигт хилэгнэлээр сүрдүүлж байлаа.

	Цэргүүд мөн хөдлөлгүй зогсож, буугаа доош буулгаж царай нь бас хөдлөхгүй байх бөгөөд шанаа нь ёрдойн товойж, хацрын нь арьс чинэрэн татжээ. Бүх цэргийн нүд цайж уруул нь наалдан хөлдсөн мэт байх ажээ. 

	Олны дотроос нэгэн хүн галзуурсан мэт чарлан хашхирах нь: 

	— Гэнэдлээ! Ах дүүсээ бид гэнэдсэн байна!.. Буруу ойлгожээ. Бүү үнэмш!.. Ах дүүсээ явцгаа, учраа олох хэрэгтэй! гэнэ. 

	Нэг жаал хүү, дэнгийн багана өөд авиран гараад, 

	— Гапон урваач! гэж орилов.

	— За, нөхөд өө, та нарыг яаж угтаж байгааг хар аа биз дээ?

	— Байзнаарай! Энэ чинь гэнэдсэн хэрэг! Ингэх ёсгүйг чи ойлго!

	— Шархтанд зам тавьж өг!.. 

	Бүхэл биеэрээ цасанд хутгалдан, дээлийн нь ханцуйгаар цус гоожиж байгаа өндөр туранхай хүнийг хоёр ажилчин, нэг эмэгтэй дамжилж явна. Түүний царай хөхөрч, уруул нь бараантан, муухан хөдөлж шивнэх нь: 

	— Оруулахгүй ээ гэж би хэлсэн!.. Тэд ардуудаас түүнийг нууж байна! гэнэ. 

	— Морин цэрэг!

	— Зугтаарай!

	Цэргийн ханан эгнээ модон хаалганы хоёр хацар мэт доргин онгойж хоорондуур нь морьд цоройлон дүүлэн гарч ирж, офицерын хашхирах цуурайлж, морин цэргийн толгой дээгүүр мөнгөн тууз адил гялалзах сэлэм агаар зүсэн эргэлдэж нэгэн чиг даллана. Олон түмэн догдлон, дайвалзан зогсож итгэж ядан хүлээнэ. Таг чимээгүй болж: 

	— Давшаад! гэсэн хэрцгий хашхиралт цуурайлна. Хүмүүсийн нүүр лүү хар салхи үлээж хөл доорх газар далбилзан эргэх мэт болоход цөм биеэ түлхэлцэн унаж шархтайгаа орхин хүүрэн дээгүүр харайлан зугтав. Морин туурай тачигнан, цэргүүд цутган ирж унасан, шархадсан, үхсэн хүн дундуур морьд давхилдан сэлэм гялалзаж, айсан өвдсөн хүмүүс бархиралдан, тэр завсар болд төмөр исгэрэн хангинаж ясанд цохих нь дуулдана. Цавчигчдын хашхирах дуун цангинатал үргэлжлүүлэн ёолох дуутай хутгалдана.

	— Хуу аа яя!

	Цэргүүд сэлмээ эргүүлэн, хүмүүсийн толгой дундуур чанга буулгахад бие нь бас хазайна. Тэдний царай улайж, нүд нь үл харагдана. Адуу янцгаалдан, шүдээ зэвүүн муухай ярзайлган, толгой хаялна.

	Ардуудыг гудамжинд хөөж орууллаа... Тэгээд морин төвөргөөн холдон замхрахад хүмүүс зогсож амьсгаадан, эргэлдсэн нүдээр өөд өөдөөсөө харна. Олонхын царайд гэмшсэн инээмсэглэл тодорч, нэг хүн инээн хашхирах нь

	— Би ч сайн гүйлээ шүү! гэнэ

	— Ингэж байхад зугтана!.. гэж түүнд хариулав. Тэгтэл гэнэт тал бүрээс айсан, гайхсан, занасан дуун оволзов. 

	— Ах дүүс минь ээ, энэ чинь юу болж байна аа?

	— Үнэн алдартан минь, яргалал болж байна.

	— Яалаа гэж?

	— Ийм л засаг даа!

	— Цавчиж байхыг нь? Мориор тахчуулж...

	Гутрал жигшлээ хуваалцан, нэг байрандаа эргэлдэн, тахчин зогсоно. Нэг нь нөгөөдөө татагдаад хэн ч явсангүй, яах учраа олохгүй, хутгалдан уймарсан сэтгэлээ арилгах ямар нэг замыг хичээн хайж түгшүүрт сэтгэлээр бие биеэ харах боловч айхаасаа гайхах нь ихдэж ямар нэгэн юмыг хүлээж, чагнаж, ажиглаж байна. Бүгдээрээ гайхалд хэт дарагдаад түүнээ буруугүй хүмүүсийн цус асгаруулсан ямар ч ашиггүй аймшигт тэнэг мөчийн давуу үнэн явдалтай нийлүүлэн бодох гэхэд нөгөөх нь илүү гарчхаад болохгүй байв. Залуу хүний дуу хүчтэйгээр,

	— Хүүе еэ! Шархтныг явж авцгаая! гэж дуудав. Бүгдээрээ цочин, гол хүрэх зам руу түргэн явцгаалаа. Цус, цас хоёрт хутгалдсан хүмүүс, хөл дээрээ салгалан, цасанд булхан мөлхөн гудамжаар угтан айсуй. Тэднийг тэвэрч дамжилж, тэрэгчнийг зогсоон зөөж нэг тийш нь аваачна. Хүн бүр түгшүүр уйтгартай, бас дуугүй болжээ. Төслөх юмгүй, бүрэг хар сүүдрийн төдийгөөр тэдний өмнө гарч ирж байгаа аймшигт асуудалтай зэрэгцүүлэн дэнсэлж шархтнуудыг харахдаа ямар нэгэн юмыг дув дуугүй зүйрлэж лавшруулан цэгнэж байна. Энэрэл хайрын ундраа болсон баатар хааны тухай саяхан бодож гаргасан дүрийг тэр явдал баллан арчжээ. Гэвч тэр дүр аль хэдийнээ арилсан болохыг цөөн хүн үгээр илэрхийлжээ. Тийнхүү сэтгэх нь ганцхан итгэл найдвараасаа хагацах тул хэцүү байлаа.

	Улаан зээрд нөхөөстэй дээлтэй халзан хүн яваа нь харагдах бөгөөд түүний гялгардуухан гавал нь сая цусаар будагдаж, толгойгоо гудайлгажээ. Бас хөл нь хугарчээ. Түүнийг малгайгүй бужгар толгойтой, өргөн мөртэй залуу гөлгөр царайтай, уранхай дээлтэй эхнэр хоёр авч явна. 

	— Байзнаарай Михайло, яагаад энэ вэ? Ард түмнийг буудахыг зөвшөөрөхгүй! Михайло ингэх ёсгүй! гэж шархтай тэр хүн үглэнэ. 

	— Харин, тэгсэн! гэж хархүү хашхирна. 

	— Буудсан ч... цавчсан ч... гэж эхнэр гутран хэлнэ. 

	— Тэг гэж тушаасан байх нь ээ, Михайло... 

	— Харин, тэгсэн! Чамтай ярина гэж чи бодсон уу? Бас дарс уулцана гэж бодсон уу? гэж хархүү заналтай хашхирна

	— Байзнаарай, Михайло, гээд шархтан зогсож, нуруугаараа хана налж хашхирах нь: — Үнэн алдартныхаан! Юунд биднийг ална вэ? Ямар хуулиар вэ? Хэний тушаалаар вэ? гэнэ.

	Хүмүүс түүний дэргэдүүр толгой гудайлган өнгөрнө.

	Хашааны нөгөө буланд нэлээд олон хүн цуглаж, тэдний дунд нэг хүн сандарч амьсгаадсан дуугаар түргэн ярих нь: 

	— Гапон өчигдөр сайдтай уулзсан, энэ бүгдийг мэдэж байсан, тэр биднээс урвагч болж шүү, тэр биднийг үхэлд хөтлөн авчирчээ! гэнэ.

	— Тэрэнд ямар ашиг байна?

	— Би мэдэх юм уу?

	Энд тэндгүй догдлон хөдөлж, хүн бүхэнд бас л бүрэг асуулт бодогдох авч ихээхэн хатуу ширүүн, чухал хариултын шаардлагыг хүн бүр мэдэж байлаа. Гачигдлаа гаргах гайхамшигт аврагчид итгэх найдвар гаднын тусламжаар догдлолын галд мөхөн чандруу болов. 

	Уйтгарласан том нүдтэй эх хүний сайхан царайтай бүдүүн биедээ муухан хувцастай эмэгтэй гудамжны дунд явна. Тэр бүсгүй уйлж, цус болсон зүүн гараа баруун гараар барьж;

	— Яаж ажил хийнэ? Хүүхдээ юугаар тэжээнэ? Хэнд гомдох вэ?.. Үнэн алдартнууд аа, хэрвээ хаан нь ардын эсрэг бол, хэн тэднийг хамгаалах билээ дээ? гэж ярина.

	Тэрхүү чанга хурц асуудал нь хүмүүсийг цочоож үймээн сандралд учруулна. Түүний зүг, тал бүрээс нь хүн гүйлдэн ирж зогсоцгоон яриаг нь гунигтай, анхааралтай сонсоно.

	— Ард түмнийг хамгаалах хуульгүй болох нь ээ? гэхэд зарим хүн санаа алдав. Бусад нь чимээгүйхэн уурсана. 

	Нэг газраас заналтай хахирган дуун гарч,

	— Тусламж авлаа! Хүүгийн хөлийг хугалжээ... гэнэ.

	— Петрийг алжээ.

	Чих шуугьтал зай завсаргүй хашхичих өширхсөн цуурай, хахирган авиа нь заналхийлэх сэтгэлийг сэргээж, алуурчдаас хамгаалахын чухлыг мэдрүүлж улам бүр уриалан байлаа. Гөлөрсөн царайнд ямар нэг шийдвэр илэрлээ. 

	— Нөхөд өө! Ямар ч бол бид хот руу оръё... Ямар нэг ашиг гарч магадгүй.. Жаахан явъя.

	— Хэмх цохино.

	— Цэргүүдтэй ярьж үзье. Ард түмнийг алах хууль байхгүй гэдгийг тэд ойлгож магадгүй!

	— Байж ч магад, бид яаж мэдэх вэ?

	Хөлхөлдсөн олон, аажим хувирч ард түмэн болов. Залуучууд хэсэг бүлгээр тасран бүгдээрээ дан нэгэн зүг дахин гол руу очив. Үхсэн шархадсанаа бүгд дамжилж, бүлээн цус ханхлуулан, хашхиран ёолох цуурайтна. 

	— Яков Зимины духан дунд нь... 

	— Хаан эцэгтээ баярлалаа!

	— Мөн ч уулзлаа даа! гэхчлэн хатуу үгсийг олноор хэлэлцэнэ. Арван таван минутын өмнө энэ үгийг хэлсэн бол олон түмэн тэр этгээдийг тасчин хаях сан билээ. 

	Бяцхан охин гүйж, нийтийн зүг хашхиран:

	— Ээжийг үзэв үү? гэхэд хүмүүс, дуугүй харж, зам тавьж өгнө. Дараа нь гар нь хугарсан эмэгтэй;

	— Би энд байна, энд... гэж хашхирах сонстов. 

	Гудамж эзгүйрлээ. Залуучууд улам хурдлан явцгаана. Настайчууд яаралгүй, гунигтайхан хоёр гурваар бас л ийш тийшээ явж, залуучуудын хойноос нүдээ хөнхийлгөн харна. Дэвтэй ярилцахгүй... Гагцхүү тэр завсар хэн нэг нь сэтгэлээ барьж чадалгүй сулхнаар:

	— Одоо ардуудыг таягдан хаях нь тэр үү?.. 

	— Яргачид хараал идэг!..

	Алуулсан хүмүүсийг харамсаж, бас нэгэн боолын хүнд мухар сүсэг мөн л ингэж алагджээ гэж тааварлаж сэтгэл зүрхэндээ гуниг хилэн төрүүлэхгүйн тул маажуулсан чихэнд түүний нэрийг дахин сонсохгүйг хичээж түүний тухай дурсах ч үгүй явна.

	Хүүр болсны оронд өөр нэгийг гаргахаас айхдаа ч түүний тухай дуугүй явцгаасан байж болох юм...

	Хааны сууцны тойронд цэргийн бат том зэвхий хүрээ зогсож, ордны цонхны өмнөх талбар дээр морин цэрэг байрлан, ямар нэгэн талаар бясаатай адилавтар жижигхэн үхэр буу цухуйж байв. Ордны орчноор өвс, хомоол, адууны хөлс, үнэртэж, төмөр харжигнан шпор жингэнэж, командлах дуу, морьдын төвөргөөн ордны балай битүү цонхны дор оволзоно. 

	Цэргүүдийн эсрэг зэвсэггүй, хилэгнэсэн түг түмэн хүн жаварт түжигнэлдэн тэдний дээгүүр амьсгалын уур, тоос адил сааралтан дэгджээ. 

	Суман цэргийн эгнээ жагсаалын нэг үзүүр нь Невийн цэлгэр гудамжны өнцгийн байшингийн хананд тулж нөгөө үзүүр нь цэцэрлэгийн төмөр сараалж хүрч ордны талбар хүрэх замыг хаажээ. Цэргийн өмнө янз бүрийн хувцас өмссөн голдуу ажилчин, олон эхнэр хүүхэд бараг тулж очжээ. 

	— Эрхмүүд ээ, тарцгаа! гэж ахлах дарга бувтнан ярьж жагсаалын дагуу явж, хүмүүсийг цэргүүдээс мөрөөр түлхэн гараар зайлуулахдаа хүний царай харахгүйг хичээнэ. 

	— Та яагаад оруулахгүй байна? гэж түүнээс асуув. 

	— Хааш нь?

	— Хаанд?

	Ахлах дарга мөчхөн зогсоод урам нь хугарсан янзтайгаар,

	— Хаан алга гэж би хэлсэн шүү дээ? гэж уцаарлав. 

	— Хаан байхгүй юу?

	— Харин тийм! Та нарт байхгүй гэж хэллээ, бол оо, явцгаа.

	— Хаан ерөөсөө байхгүй юу? гэж ёжилсон дуугаар ширүүхэн асуулаа. 

	Ахлах дахин зогсож гараа занган

	— Ийм үг хэлэхээсээ сэрэмжил! гээд дуугаа хувиргаж, — Хаан хотод байхгүй гэв. 

	Олны дундаас хариулж 

	— Хаана ч байхгүй!

	— Үхсэн гэв.

	— Шулмууд та нар түүнийг буудчихсан!

	— Ард түмнийг ална гэж та нар бодсон уу?

	— Ард түмнийг алж чадахгүй ээ! Тэд хүртээмжтэй олон. 

	— Та нар хааныг алснаа мэдэж байна уу?

	— Эрхмүүд ээ, хойшоо бай! Бүү ярьцгаа!

	— Чи юу юм бэ? Цэрэг үү? Цэрэг гэж юу юм бэ?

	Өөр газар нэгэн ямаан сахалтай өвгөн сэнхрүүлэн ярих нь: 

	— Бид ч ялгаагүй, та нар ч ялгаагүй, адилхан хүн! Өнөөдөр та нар цэрэг хувцастай байна. Маргааш энгийн хувцас өмсөнө. Ажил хайж, хоолоо олно. Ажил олохгүй бол идэх юм байхгүй. Хүүхдүүд минь та нар ч бидэн шиг ингэх цаг ирнэ. Тэгвэл бас та нарыг буудах хэрэгтэйеэ дээ? Өлссөн гэж үзээд алж болох уу даа, тийм үү? гэнэ. 

	Цэргүүд даарч хөлөө хавиран, гудамжны чулуун шаланд цохилон, чихээ үрж буугаа баруун, зүүн гартаа ээлжлэн барина. Хүмүүсийн яриа сонсож, санаа алдан, нүдээ дээш доош гүйлгэж цавчлан харж хөхөрсөн уруулаа тамшаална. Даарч хөхөрсөн нэгэн ижил мөлгөр уруу царайтай жад залгасан буутайгаа чацуу, энэ жижигхэн цэргүүд бол Псковын 144 дүгээр хорооны 11 дүгээр сумангийнхан байжээ. Тэдний зарим нь ямар нэгэн юм буудах гэсэн мэт шүдээ чанга зууж, нүдээ онийлгох нь хөлдөөж алах гэж ирсэн мэт олон түмний эсрэг заналаа барьж ядан байгаа ажээ. Тэдний уйтгарт зэвхий эгнээнээс ядрал гиюүрэл ундарна. 

	Хүмүүс хойно хойноосоо түлхэлцэн цэргүүдтэй шахцалдах болов. Зэвхий хувцастай өчүүхэн нэгэн цэрэг эр: 

	— Чимээгүй! гэж олны түлхэлтийг эсэргүүцэж аяархан дуугарав. Олон түмэн, ямар нэгэн юмыг тэдэнд улам чанга хашхиран хэлнэ. Хүмүүсийн яриаг сонссон цэргүүд нүдээ цавчилж нүүр нь барайн, ямар нэгэн өрөвдөлтэй хулчгар санаа төрнө.

	— Буунд бүү хүр! гэж, үстэй малгайтай идэрхэн хархүүд нэг цэрэг хэлэв. Тэр хархүү цэргийн цээж рүү хуруугаараа чичлэн өгүүлэх нь

	— Чи цэрэг болохоос, алуурчин биш! Орос орныг дайснаас хамгаал гэж чамайг дуудсан болохоос, ард түмнийг буудуулахаар авчраа юу хө, ойлго! Ард түмэн гэсэн чинь орос гэсэн үг! гэнэ. 

	— Бид буудаагүй! гэж цэрэг хариулна. 

	— Харцгаа, орос орон, оросын ард түмэн зогсож байна. Тэд хаанаа үзэхийг хүсэж байна.

	Нэг хүн үгийг нь тасалж,

	— Хүсэхгүй байна! гэж хашхирав. 

	— Ажил хэргийнхээ талаар ард түмэн хаантайгаа ярихыг хүсэхэд юу нь муу байна? За, хэлээд аль аа?

	— Би мэдэхгүй! гэж тэр цэрэг хэлээд нулимахад хажуугийнх нь нэмж,

	— Биднийг ярилцаж болохгүй гэсэн... гэж харамсалтайяа санаа алдаад уруу харав. 

	Нэг намхан цэрэг, өмнөө зогсож байгаа хүнээс гэнэт 

	— Та Рязан нутгийнх биш биз? гэж дотноор асуув. 

	— Псковынх, юу гэж?

	— Зүгээр. Би Рязаных... гэж тайвуун инээмсэглэж, мөрөө жихрүүн хөдөлгөв. 

	Жигдхэн зэвхий ханын өмнө хүмүүс хэлхэлдэн голын долгио эргийн чулуу цохилох адил түүнд тулан халгиад буцаж байна. Яах гэж энд ирж, юу хүсэн хүлээж байгааг ойлгосон хүн олон байдаг болов уу? Тодорхой ухамсарласан зорилго, тууштай хүсэл байсангүй. Харин харамслын гашуун сэтгэл зангирч, гайхахдаа нийтээр энэ рүү тэмүүлж бүхнийг холбон, гудамжинд яг барьсан өшөө авах хүсэл байсан боловч тэр сэтгэлээ илчлэх хүн ч алга, хэнээс ч өшөөгөө авах юм алга... цэргүүд хүмүүсийн уурыг хүргэж, занал төрүүлсэнгүй, тэд зүгээр аз заяагүй шинжтэй мөлчийн зогсож олонх нь даарч шүд нь дагжин чичрэхгүй зогсож үл чадна. 

	— Өглөөний 6 цагаас хойш зогсож байна! Зовлон байна даа гэж тэд ярина. 

	— Яах вэ хэвт, үх... 

	— Та нар яваасай даа? Тэгвэл бид байрандаа орж, дулаацах сан... 

	— Юунд нь та нар зов оо вэ? Юу хүлээгээ вэ? гэж ахлах дарга хэлэв. Түүний зэвхий царай, итгэмээр сүрхин үгний өнгө нь хүмүүсийг зэвүүцүүлэв. Түүний хэлсэн бүхэн нь жирийн үгнээсээ илүү гүн хурц санаа агуулсан мэт санагдана. 

	— Хүлээх ч юм байхгүй. Гагцхүү та нараас болж цэргүүд зүдэрч байна... 

	— Биднийг буудах уу? гэж түүнээс нөмрөгтэй залуу хүн асуув. 

	Ахлах дарга дуугүй байснаа: 

	— Тушаавал буудна даа гэж тайван хариулав. Тэр үг уур уцаар, доог, сэрдлэг оргилуулжээ. 

	— Яалаа гэж? Яалаа гэж? хэмээн өндөр биетэй улаан царайтай хүн бүхнээс чанга асуулаа. 

	— Дээд газрын тушаалыг дагахгүй байх уу? гэж ахлах дарга тайлбарлан чихээ үрэв. Цэргүүд олны яриа чагнан, нүдээ гунигтай цавчилна. 

	— Халуун юм байгаасай! гэж нэг цэрэг өгүүлэхэд,

	— Миний цусыг ууна уу? гэж түүнээс заналхийлсэн уйтгарт дуугаар асуув.

	— Би араатан биш! гэж гуньж гомдсон дуугаар цэрэг хариулав. 

	Урт эгнээгээр жагссан цэргийн, судас нь гүрийсэн өргөн нүүрийг, таг дуугүй сонирхон тааж ядан сэжиглэсэн хүйтэн нүдээр олон хүн ширтэнэ. Гэхдээ ихэнх нь цэргийн байраар чанга атгуулсан зүрх, сангийн муусайн сургаалаар новширсон тархинд ямар нэгэн юм оргилсон сэтгэлийнхээ талаар гэсгээх гэж оролдоно. Бодол санаагаа амьдралд ямар нэгэн замаар оруулж ямар нэг юм хийхийг ихэнх хүмүүс хүсэж тэр хүсэл нь энэхүү дулаацах ганцхан хүсэлтэй зэгэл хүйтэн чулуунд халгин тэвчээртэй цохилно. 

	Хүмүүс улам бүр чанга ярьж, үг нь улам бүр хурц тод болно. Цэнхэр нүдтэй, өтгөн их сахалтай том эр: 

	— Цэргүүд ээ! Та нар оросын ард түмний хүүхэд! Ардууд ядуурч, мартагдаж, хамгаалалтгүй, ажилгүй, талхгүй хоцорчээ. Тэгээд өнөөдөр ард түмэн, хаанаасаа тусламж гуйхаар ирэхэд харин хаан, тэднийг буудаж алахыг та нарт тушаажээ. Троицкийн гүүрний тэнд буудаж зуугаас доошгүйг аллаа. Цэргүүд ээ! Та нарын эцэг эх, ах дүүс, ард түмэн зөвхөн өөрсдийнхөө тулд бус бас та нарын төлөө гэж явна! Та бүгдийг ард түмний эсрэг тавьж эцгээ, ахаа алахад түлхэж байна! Бодоцгоо! Өөрийнхөө эсрэг явж байгаагаа та нар, ойлгохгүй байна гэж үү гэнэ. Жигд тайван энэ дуу сайхан царай, сахлын буурал үс, тэр хүний бүх төрх, жирийн үнэн үг нь цэргүүдийг илэрхий догдлоов. Цэргүүд түүний харцны өмнө зовхио буулган, анхааралтай чагнаж, зарим нь толгой сэгсрэн санаа алдаж, зарим нь хөмсгөө зангидаж эргэн тойрон харж нэг нь намуухнаар зөвлөх нь: 

	— Цаашаа бол! Офицер дуулчихна! гэнэ. 

	Их сахалтай, өндөр, цанхир офицер жагсаалын дагуу алгуур алхлан, баруун гартаа бээлий хийнгүүт, шүднийхээ завсраар хэлэх нь: 

	— Хой-шоо-гоо! Зайлц-гаа-а! Юу? Хэлээдэх, бид чамд хэлнэ!.. гэнэ. 

	Түүний царай нь махлаг улаан, нүд нь дугариг, цайвар боловч очгүй ажээ. Тэр хөлөөрөө газар чанга цохилон, яаралгүй явахад харин түүний алхаанаас зайлан мөч бүр далдрахыг яарах адил илүү хурднаар цаг өнгөрч, ямар нэгэн эмгэнэл зовлонтой учрахаас айсан мэт байна. Түүний ар талаар үл үзэгдэх шугам татсан мэт цэргүүд эгнээндээ зэрэгцэн, дүхийлгэн засаад савхин гутлынхаа өлмийг харна. Тэдний зарим нь нүдээрээ офицерыг дохин хүмүүст уурласан царай гаргана. Жагсаалын жигүүрт зогсоод офицер: 

	— Ноом-хон! гэж хашхирав. Цэргүүд өчүүхэн холхисхийн, номхон зогсов. 

	— Тарцгаа гэж тушааж байна! гээд офицер яаралгүйхэн сэлмээ сугалав. 

	Хойшоо болох ч нөхцөл байсангүй, жижигхэн талбайд олон хүн шахалдан дүүрээд тэдний ар тал гудамжнаас хүн ард тасралтгүй цуван ирсээр байлаа. 

	Офицерыг үзэн ядаж, дооглон хараахыг тэр сонсовч, хөдлөхгүй бат зогсоно. Түүний харц цэргүүдээ гөлрөн ширтэж, улаан зээрд хөмсөг нь үл мэдэг чичирнэ. Олон түмэн хүчтэй шуугьж, энэхүү нам тайван байдал тэднийг цочоосон нь илэрхий байв. 

	— Энэ л командална!

	— Тэр командгүй цавчихад бэлэн... 

	— Давсалсан загас авчирсан шиг санаж... 

	— Хүүе ноёон! Алахад бэлхэн үү! гэж хавлаж, тавласан шуугиан нэмэгдэж, тачигнатал хөхрөлдөн, дуу улам чанга болж доог улам ширүүн болов. 

	— Офицерыг хараад ахлах дарга чичирхийлэн цонхийж мөн сэлмээ түргэн сугалав. 

	Ямаан бүрээний хахирган аялгуу гэнэт зэвүүн цангинав. Бүрээчний хацар нь жигтэйхэн түмбийж, нүд нь эргэлдэн, царай нь одоохон дэлбэрчих нь үү дээ гэмээр болж гар дахь ямаан бүрээгээ чичрүүлэн нэлээд удаан үлээхийг олон түмэн харав. Тэрхүү гуншаа ямаан дууг үхлээс хааш ч зугтах боломжгүй бас дараах мөчид үхэж болох тийм сэтгэлээс төрсөн хараал, зүхэл, исгэрээн, зовуурилан тамирдаж ёолсон, орилж шагшсан тачаалын зэрлэг дуу авиагаар таглан дарав. Үхлээс хаашаа ч зугтах боломжгүй байлаа. Хэдэн хүн газар унаж наалдан зарим нь гараараа нүүрээ дарж нэгэн буурал сахалтай хүн дээлийнхээ заамыг ярж, нийтийн урд гарч цэнхэр нүдээр цэргүүдийг ширтэн тэдэнд ямар нэг юм хашхирч хэлэх нь олны шуугианд дарагдан замхарна. 

	Цэргүүд буудахад бэлтгэж буугаа хараанд авч цөм нэгэн жигд хөшиж, олны зүг жадаа чиглүүлэн зогсов. 

	Эгнэсэн жад агаарт тогтож байж ядан, нэг нь хэт дээгүүр нөгөө нь дэндүү доогуур ёрдойж, зарим хэсэг нь хүмүүсийн чанх цээжийг чиглэхдээ цөм уяхан санагдаж, чичрэхийг нь харваас хайлж нугарах гэж буй мэт үзэгдэнэ. 

	Нэг хүн аймшигтай зэвүүнээр: 

	— Яаж байгаа юм бэ, та нар! Яргачид аа! гэж хашхирав. 

	Жаднууд жигд бус, хүчлэн доргиж, буун дуу давчхан нирхийн, оносон сум, үхэж шархдагсдын дуу чимээ түгж хүмүүс ар тийшээ тэмүүлцгээв. Зарим нь дуу гаргахгүй цэцэрлэгийн хайс давж харайна. Дахин бас буу нижигнэв. 

	Хайсны оройд гарсан жаал хүү суманд оногдож гэнэт унахдаа өлгөгдөж толгойгоор унжив. Сэгсгэр үстэй, өндөр том биетэй эхнэр сулхан дуу алдаад түүний дэргэд зөөлөн уналаа. 

	— Ээ, муу хараал идэгсэд! гэж нэг хүн хашхирав. Зайтай чимээгүй боллоо. Хүн сүрэг үл үзэгдэх түлхэлцээнд автаж алгуур задарч ар талынхан нь гудамж хашаанд гүйлдэн орно. Цэрэг, хүмүүсийн хооронд хүүрээр дүүрсэн хэдэн саж газар зай гарчээ. Тэдний зарим нь босож хүмүүсийн хойноос хурдан гүйж, зарим нь хүчлэн чүү чамай өндийхөд цусны улаан толбо үлдэж, тэд бас нэг тийшээ явахыг хичээн гуйвалзаж ардаа цусан зам татуулна. Олон хүн гэдрэг түрүүлгээ харан хэвтэж, ихэнх нь үхэлд баригдсан биеэ аймшигтай гулдайж үхлийн гараас мултрахыг оролдсон ажээ. 

	Цус ханхалж байлаа. Цусны үнэр нь өдөржингөө халуун наранд шарагдсан тэнгисийн үдшийн бүлээн шорвог амьсгалыг санагдуулж, биед халдан, согтоож түүнийг удтал дахин дахин үнэртэх бузар булай шунал төрүүлж байв. Тэр үнэр, яргачин цэрэг зэрэг бусад алуурчны мэргэжил бүхий хүмүүсийн андахгүй мэддэгээр сэтгэлийг булай гижигдэнэ. 

	Хүн сүрэг сарнин, тачаадаж, харааж уурлан өвдөхдөө ёолон орилж, исгэчиж нэгэн их шуугианы бараан хуй болж хутгалдан, цэргүүд үхэгсдийн нэгэн адил хөдөлгөөнгүй болж бат зогсоно. Тэдний царай нь хөхөрч, уруулаа зуун жимийжээ. Энэ хүмүүс цөмөөрөө мөн л хашхирч исгэрэхийг хүссэн боловч шийдэж чадахгүй тэвчин ядах шиг ажээ. Тэд нүдээ цавчлахаа байгаад эгц урагшаа бүлтийн харна. Тэр харцнаас хүний ямар ч шинж мэдэгдэхгүй бөгөөд чинэрсэн зэвхий царайн дундах тэрхүү булингарт хоосон цэгүүд юу ч олж харахгүй байгаа мэт үзэгдэнэ. Өөрсдөө буудаж асгаруулсан халуун цусыг дахин асгаруулахыг мөрөөдөх байх гэж далдуур айхдаа түүнийг олж харахыг хүсэхгүй ч байж мэднэ. Тэдний гар дахь буу нь салгалан жад нь гуйвалзан агаар өрөмдөнө. Гэвч бурангуй хүчирхийлэлд зориг нь мохож дайсагнал, ялзрал, худал хуурмаг явдлаар уураг тархи нь гашилсан энэ хүмүүсийн зүрхийг энэ чичрэл сэргээж чадахгүй байлаа. Цэнхэр нүдтэй, сахалтай хүн газраас өндийж ирээд хорсголтой дуунаар биеэ чичиргэнүүлэн өгүүлэх нь: 

	— Намайг алсангүй! Яагаад гэвэл би гэгээн үнэнийг та нарт ярьсан... гэнэ. 

	Үхсэн, шархтсан хүмүүсийг түүж хүн сүрэг алгуурхан гунигтайяа дахин урагш ахина. Цэргүүдтэй ярьж байгаа хүмүүсийн дэргэд хэдэн хүн зэрэгцэн очиж үгэнд нь нэмэрлүүлэн харамсан гоморхсон дуугаар харааж, зүхэж гарлаа. Бурангуй балай тэнэг харгислалыг нь батлан харуулж, айхавтар том алдааг нь сэнхрүүлэн ойлгуулах хүслэн, үнэн үгийн ялахад итгэсэн гэнэн итгэлээр тэдний дуу бас л цуурайлж байв. Цэргүүдэд, өөрийн эрхгүй хийж байгаа хор гутамшгийг нь ойлгуулахыг эрмэлзэн оролдсоор байлаа... 

	Офицер, гар буугаа гэрээс нь гаргаж, түүнээ ширтэн хараад нөгөө хэсэг хүний зүг явлаа. Уулнаас алгуур өнхөрч буй чулуунаас зайлах адил түүнээс нөгөөдүүл яаралгүй холдов. Цэнхэр нүдтэй, сахалтай хүн дороо үлдэж, эргэн тойронд асгарсан цусыг тойруулан зааж ихэд зэмлэсэн үгээр офицерыг угтав. 

	— Үүнийг юугаар зөвтгөх вэ? Баримт байхгүй!

	Офицер түүний урд зогсож хөмсгөө нямбайхан буулган гараа урагш сунгав. Буудах нь сонсогдсонгүй. Харин утаа нь үзэгдэж, алуурчны гарыг гурав дахин утаа ороов. Гурав дахь буудалтын дараа нөгөө хүн ар тийшээ гуйван ташиж хөл нь сөхөрч, баруун гараа савж унав. Алуурчны тал бүрээс хүмүүс дайрахад тэр ухран сэлэм эргүүлж, гар буугаараа савчина. Нэг хүүхэд түүний дор унахад тэр, гэдэс рүү нь сэлмээрээ дүрэв. Хорссон дуугаар хашхиралдан хайрдаг адуу адил тал бүрээс нь үсчинэ. Нэг нь нүүр лүү нь малгайгаараа цохиж цустай холилдсон цасны бөөмөөр шидэлнэ. Түүний зүг, ахлах дарга, хэдэн цэрэгтэй жадаа эгцлэн гүйн ирэхэд дайрагсад зугтлаа. Тэдний хойноос дийлэгч, сэлмээрээ сүрдүүлж, дараа нь сэлмээ буулгаад цусаа асгаруулан, хөл дор нь хэвтэж буй хүүхдийн бие рүү дахин гэнэт дүржээ. 

	Ямаан бүрээ гуншин дуугарахад тэр даруй өрсөлдөн хүмүүс талбайгаас зайлж, тэр дуу нь агаарыг зүсэн доргиож, цэргүүдийн илчилгүй нүд, офицерын эрэлхэг зориг, түүний улаан үзүүрт сэлэм, өрвийсөн сахлыг яг дүрслэх адил чанга цуурайтав... 

	Амьд цусны улаан өнгө нь нүд халтирган хүмүүсийн анхаарлыг татаж, түүнийг газар бүр, улам их үзэх жигшилтэй сохор хүслийг өрнүүлнэ. Цэргүүд гэнэт сэрэмжтэй болж, толгойгоо хөдөлгөн, буудах амьтай юм байна уу гэж эрэх мэт харна.

	Жигүүрт зогссон офицер сэлмээ эргүүлэн ууртай, зэрлэгээр ямар нэгэн юм хэлж цочмог хашхирна. Тал бүхнээс түүнд хариу тавьж хашхирах нь: 

	— Алуурчин! 

	— Адгийн хог!

	Тэр сахлаа имрэн янзалж эхлэв. Буун дуу ахин дахин цуурайтав... 

	 

	* * *

	 

	Шуудайтай тариа мэт, хүнээр чихэгдэн гудамж дүүрчээ. Тэнд ажилчид цөөхөн, харин жижиг худалдаачин, албан хаагч их байв. Тэдний зарим нь цус, хүүрийг үзчихсэн бөгөөд заримыг нь харгис цагдаа нар цохилно. Тэднийг гудамжны түгшүүр гэрээс нь хөөн гаргаж, сандрал тархааж, өдрийн аюулын гадаад байдлыг тэд улам дэвэргэнэ. Эрэгтэй, эмэгтэйчүүд, хүүхдүүд тал тал тийшээ түгшүүртэйеэ харж, хүлээн чагнаж байна. Яргаллын тухай нэг нэгэндээ ярьж, дуу алдан хараал тавьж хөнгөн шархтай ажилчдаас лавлан асууж түдэлгүйхэн дуу нь намдан шивнэж, бие биедээ ямар нэгэн юмыг нууцлан удаан ярилцана. Яах учраа хэн ч олохгүй байгаа боловч бас хэн нь ч гэртээ буцаж харьсангүй. Энэ үл таних үхсэн, шархадсан олон хүнээс гадна тэрхүү яргаллын цаана бас тэдэнд халтай ямар нэгэн гүн эмгэнэлтэй чухал зүйл байна гэж тэд тааж сэтгэнэ. 

	Энэ өдөр хүртэл тэд ямар ч бодолгүй амьдарч, өөрсдийнхөө эрхийн талаар, дээд газар, хууль, засаг төрийн тухай ямар нэгэн тодорхой ойлгоцгүй, анзааргагүй явжээ. Гэвч, тэрхүү баримжаагүй сэтгэлэг нь тэднийг уураг тархиа зузаан далбагар холтсоор битүүлж шигүү том торонд ороолдуулахад саад болсонгүй харин хүмүүс, өөрсдийг нь хамгаалах чадалтай ямар нэгэн хүч амьдралд бий, хууль ч бий гэж бодож дасжээ. Тиймэрхүү сурсан зан нь аюулгүй гэж итгүүлж, сэтгэл түгшихийг хаацайлж байжээ. Тийм зангаар амьдралын жижиг сажиг өчнөөн төчнөөн зэмлэл шарх өрсөлдөөнийг харах ч үгүй амьдраад л болж бүтэж, тэр бүрэг сэтгэл нь хүндхэн цохилтод ямагт доргих боловч нөгөөх л сохор зорилгоо басчуу алдахгүй түүндээ бат баглагдах нь шарх цавыг улам гагнан битүүлнэ. 

	Гэтэл өнөөдөр уураг тархи доргин даруй ил гарч, түгшсэн хүйтэн сэтгэлээр цээж бялхлаа. Бүх дассан сурсан зан сэтгэл бутран ариллаа. Хууль, эрхийн алины нь ч мэддэггүй, увайгүй, хэрцгий хүчний өмнө хамгаалалтгүй аймшигтай ганцаардан уйтгарлаж байгаагаа хүмүүс их бага, ямар нэг хэмжээгээр тодорхой мэдэрчээ. Бүх амьдралыг тэр хүч гартаа барьж буй учраас ямар ч бодлогогүйгээр олны дунд үхэл тарьж чадах бөгөөд хүссэнээрээ хэчнээн ч бол амийг хөнөөж чадах байжээ. Түүнийг хэн ч зогсоож чадашгүй байжээ. Тэр, хэнтэй ч ярихыг хүсээгүй ажээ. Бүхнийг захирах засаг төрийнхөө хэмжээлшгүй эрхийг тайван үзүүлж, хотын гудамжийг хүүрээр ямар ч бодолгүй дүүргэж, цус асгаруулжээ. Түүний эрхэмсэг цусан балай зам газар сайгүй дурайн харагдана. Тэр нь сэтгэл хоослох гэнэтийн аймшиг, нэгэн зэргийн жигшүүр төрүүлнэ. Биеэ хамгаалах шинэ төлөвлөгөө, амьдралаа батжуулах шинэ хаалт байгуулахыг оюун ухаанаас шаардаж ухаан санааг нь сэргээнэ. 

	Нэгэн паглагар том биетэй хүн цус болсон гараа савчиж толгойгоо гудайлган явна. Түүний дээлийн урд энгэр асгарсан цусанд толборчээ. 

	— Та шархдаа юу? гэж түүнээс асуув. 

	— Үгүй. 

	— Тэгээд юун цус вэ?

	— Энэ миний цус биш гэж тэр хүн явуут хариулав. Тэгээд гэнэт зогсож, эргэж харан гайхалтай чанга ярих нь: 

	— Эрхмүүд ээ! Энэ миний цус биш. Итгэж явсан хүмүүсийн л цус!.. гээд тэр үгээ дуусгалгүй цааш хөдөлж дахин тэргүүнээ гудайлгав. 

	Олны зүг ташуураа занган эргүүлсээр морин цэрэг гарч ирлээ. Түүнээс тал бүр тийшээ зугтааж, бие бие дээгүүрээ даван хананд авирна. Цэргүүд согтуу байсан учир утгагүй инээмсэглэн, эмээл дээрээ гуйвж заримдаа хүмүүсийн толгой, мөрийг ташуураар ороолгоно. Нэг хүн бэртэн унаж, тэр дороо босон харайгаад,

	— Юу болов? Ээ, муу араатан! гэв. 

	Цэрэг буугаа мөрнөөсөө түргэн шүүрэн авч, мориныхоо явдал дунд түүнийг гар дээрээс буудав. Тэр хүн дахин унахад цэрэг инээв. 

	— Ноёд оо! Юу үйлдэж байна аа? Та нар харж байна уу? гэж аятайхан хувцасласан эрхэмсэг хүн сандрахдаа хувьссан царайгаар орчныг эргэлдүүлэн харж хашхирна. 

	Аймшигт тарчилгаан, гутамшигт сандрал дундуур мулгуу, ажиллаж дасаагүй, үхлээс сэргэсэн бодлыг үл мэдэг нэгтгэсэн ямар нэгэн юм төрж гарав. 

	— Байзнаарай, тэр юунд цэргийг хараав?

	— Цэрэг цохисон юм!

	— Тэр зам тавих ёстой байсан! гэнэ. 

	Асартай хаалганаа, ажилчны буудуулсан гарыг хоёр эмэгтэй нэг оюутан боож байна. Тэр нүүрээ үрчийлгэн, хөмсгөө зангидаж эргэн тойрныг ширвэн хараад, дэргэдүүрх хүмүүст: 

	— Бидэнд ямар ч нууц бодол байгаагүй. Тэр тухай зөвхөн ул шагайгч, гүтгэгч ярина байх! Бид илэн далангүй л явцгаасан. Бидний шаардлагын бичгийн хувь нь сайд нарт байсан учир тэд, бидний яах гэж явааг мэдэж байсан. Муусайн новшнууд бидэнд явж болохгүй, бүтэхгүй гэж хэлсэн сэн бол доо. Бид ямар өнөөдөр л цугласан биш бидэнд хэлэх цаг байсан. Бидний явна гэдгийг сайд нар, цагдаа нар бүгд мэдэж байсан. Дээрэмчид... гэж ярина. 

	— Та юу хүсээ вэ? гэж хатангир буурал өвгөн айхавтар бодлогошрон ширтэж асууна. 

	— Би ардын дотроос хүмүүс сонгон гаргаж тэгээд түшмэдтэй биш, тэдэнтэйгээ ажил хэргээ тогтоохыг хаанд хүсэж байна. Орос орныг хоосолж луйварчид, бүгдийг талж гүйцлээ. 

	— Нээрэн... Яахын аргагүй хяналт чухал! гэж өвгөн хэлэв. 

	Ажилчны шархыг боож ханцуйг нь аяархан буулгав. 

	— Баярлалаа, эрхмүүд ээ! Бид үр бүтэмжгүй юманд дэмий явж байна гэж би нөхдөдөө ярьсан юм аа! Одоо тэр илэрхий боллоо гээд тэр дээлийнхээ товчны хоорондуур гараа аяархан хийгээд яаралгүйхэн чанагш одов. 

	— Тэд юү гэж хэлэлцэж байхыг чи сонсов уу? Энэ өвөг маань... 

	— Ай даа! Ямар ч бол адаглаж ийм ярга хийж байж... 

	— Өнөөдөр түүнийг, маргааш чамайг магадгүй... 

	— Ай даа... 

	Өөр нэгэн газар ширүүхэн маргалдаж байв. 

	— Тэр мэдэхгүй байж болох юм шүү?

	— Тэгвэл тэр яаж байгаа юм бэ?

	Гэвч тэрхүү үхдэлийг амь оруулах хүн ховорджээ. Тэд үхсэн чөтгөрийг босгохыг оролдсоноороо дургүй хүргэнэ. Тэднийг дайсан адил үзэж дайран ирэхэд тэл айн арилна. 

	Хүмүүсийг шахаж гудамжаар их бууны сумангийнхан орж ирлээ. Цэргүүд морь, чиргүүл дээр сууж хүмүүсийн толгой дээгүүр алсыг бодлогошрон ширтэнэ. Хүн сүрэг хуйлран, зам тавьж, гуньж дуугаа хураав. Морьдын тоног жингэнэж, хайрцаг сав харжигнаж, толгойгоо цухуйлган, үхэр бууны хоншоор үнэртэх адил газар шагайх ажээ. Энэ нь хүүр оршуулах байдал санагдуулна. 

	Нэг газар буудах чимээ гарлаа. Хүмүүс хөшин яг зогсож чагнана. Нэг хүн аяархнаар: 

	— Дахиад!.. гэж хэлэв. 

	Тэгтэл гэнэт гудамж даяар гайхан шуугилдав. 

	— Хаа, хаана?

	— Васильвскийн тэнд... Арал дээр... 

	— Та дуулж байна уу?

	— Нээрэн гэж үү?

	— Үнэн гэм! Зэвсгийн дэлгүүрийг эзэлсэн... 

	— Аяа!

	— Утасны мод хөрөөдөж хаалт овоолсон... 

	— Гүй ер, тийм бий?

	— Олон уу, тэд?

	— Олон!

	— Ай даа, адаглаад гэмгүй урсгасан цусны орыг нөхвөл!.. 

	— Тийшээ очъё!

	— Иван Иванович аа, явах уу?

	— Үгүй ер энэ чинь байна аа... 

	Олны дээгүүр нэгэн хүний бараа харагдаж уриалах нь: 

	— Эрх чөлөөний төлөө тулалдахыг хэн хүсэж байна. Ард түмний төлөө, хүний хөдөлмөрлөх, амьдрах эрхийн төлөө, ирээдүйн төлөө тулалдаанд үхэхийг хэн хүсэж байна? Туслахаар явцгаая! гэнэ. 

	Зарим нь тэр лүү очиж гудамжны дунд язганалдсан олон биеийн бөөн үүсэж, зарим нь яаран аль нэгэн зүгт зайлан одно.

	— Ардууд хэрхэн зэвүүцсэнийг та нар харж байна уу?

	Зүгээр ээ, тэгэх ёстой!

	— Ээ дээ.. дэмий юм болно!

	Эрх чөлөөгүй боолын ухамсаргүй амьдрал болох өөрсдийнхөө амьдралын зовлонд хагас сэргэсэн ухамсар сэтгэлийн аймшигтай ганцаардал, үл мэдэгдэх түгшүүрийг биедээ шингээж хүмүүс тэндээс үдшийн бүрэнхийд сүүдийлцэн гэртээ буцан тархав... Гэхдээ бэлтгэлтэй байвал юм бүгдийн эвийг түргэн олоход амархан, сэтгэлээр байдаг билээ... 

	Бүр ч аймшигтай боллоо. Харанхуй болж хүмүүсийн хоорондох гадаад сонирхлын сулхан холбоог таслав. Цээжинд нь гал ноцоогүй хүн бүр, дассан хэвтэртээ очихыг яарав. 

	Улам харанхуйлавч гэрэл үзэгдэхгүй байлаа. 

	— Морин салаа! гэж сөөнгө дуу бархирав. 

	Гэнэтхэн булангийн цаанаас цөөвтөр морин цэрэг шуугин гарч ирж морьд хэдэн мөч байран дээрээ тогтворгүй цовхчин байснаа төдхөн хүмүүсийн зүг довтолгов. Хүмүүсийн зовуурилан цөхөрсөнтэй нийцэхгүй сохор харанхуй, мунхгаар, хүний ёсноос гадуур цэргүүд аймшигтай гуаглан бархиралдан цохино. Харанхуйн дунд хүн, морь аль аль нь жижигхэн, улам ч хар болжээ. Сэлэм бүдэгхэн гялалзаж, хашхирахаасаа цохих нь илүү дуулдана. 

	— Нөхөд өө, тэднийг дайралдсанаараа цохь! Цусныхаа оронд цусыг нь гоожуул, цохь. 

	— Зугтаарай! 

	— Цэргүүд ээ, бүү халд! Би тариачин биш!

	— Нөхөд өө! Чулуугаар! гэнэ

	Жижигхэн бараан дүрсийг унагачиж, морьд харайлж янцгаан, тургиж, болд хангинан, команд цуурайтна. 

	— Са-лаа... 

	Жигд бус түргэн бүрээ үлээв. Хүмүүс унаж тусан бие биеэ түлхэн зугтана. Гудамж эзгүйрч, гудамжны гол дунд бараан юмс бөндийн тэртээ хол, хаалганы цаана морины чанга төвөргөөн доргилуулна...

	 — Нөхөөр, чи шархдаа юу?

	 — Чихийг ми-нь... цавччихаа шив дээ. 

	— Гартаа юу ч үгүй байж яах ч билээ дээ. 

	Эзгүй гудамжинд бууны дуу хөндий цуурайтна. 

	— Бас ядраагүй байжээ. Шулмууд!

	Таг чимээгүй болж, яаруухан алхацгаана. Тэр гудамжинд хөдөлгөөн багасаж, дуу намжсан нь маш гайхалтай. Тал бүрээс битүү, жихүүн дуу сонстон хот руу тэнгис цутгасан мэт болжээ. 

	Ойрхон нэгэн чигт, харанхуйд намуухан ёолох дуу чичирхийлнэ... Нэг хүн гүйж тасалдангуй хүндээр амьсгаадна. Тэгээд: 

	— Шархдаа юу? Яков уу? гэж сандрангуй асуув

	— Байз, зүгээр гэж сөөнгө дуу хариулна. Морин салаа далдарсан булангийн цаанаас дахин хүн сүрэг бөөгнөрөн гарч ирж гудамжны энгээр өргөн харлан урсана. Харанхуйд олноос тасрахгүй өмнө нь явж нэг нь ярих нь

	— Өнөөдөр биднээс цусаар минь үүрэг авхууллаа. Өнөөдрөөс хойш бид жирийн иргэд байх ёстой гэв.

	Түүний яриаг эхэр татан тасалж нөгөө нь: 

	— Тийм ээ, манай хаан эцэг, хэн болохоо харууллаа гэж хэлэв. Бас нэг нь нэмж: 

	Энэ өдрийг бид мартахгүй! гэж занан өгүүлэв

	Олноороо бөөгнөн түргэн алхалж бас олноороо ярилцан, шуугилдах дуун гунигт харанхуйд хүнгэнэн хутгалдана. Зарим үед хэн нэг хүн өндөр дуугаар,

	— Хэчнээн олон хүн осолдов оо! гэж мөчийн төдийд нийтийн шуугианыг дарав. 

	— Яалаа гэж тэр вэ? 

	— Үгүй ээ! Энэ өдрийг мартах нөхцөл бидэнд алга!..

	Тал бүрээс боргил сөөнгө хоолойгоор лүндэн буулгах мэт заналтай хашхирна.

	— Боолчууд аа, мартацгаа! Бусдын цус та нарт падгүй биш шүү?

	— Яков дуугаа тат!.. гэнэ.

	Улам харанхуйлж чимээгүй болов. Хүмүүс дуугарсан зүг харж үглэн явцгаана. 

	Байшингийн цонхноос шаргал гэрэл гудамжинд тусна. Дэнлүүний дэргэд хоёр хүн байгаа нь гэрэл сүүдэртэн харагдана. Нэг нь газар сууж, ууцаараа дэнлүүний багана налж, нөгөөх нь дээрээс нь тонгойж өргөх гэж буй бололтой. Тэгтэл нэг нь дахин уйтгартай бүдэг дуугаар: 

	— Боолчууд, гэж хэлэв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

